
ХХІ ғасыр – жоғары технологиялар, жүйкеге көп күш түсетін, стресстер ғасыры. Жүйке жүйесі соншама күшті көтере алмай, адамдардың көбінде невроздар пайда болады. Невроздың бірнеше түрі бар, біздің қарастыратынымыз –  ең жиі кездесетіні – жүйкенің жұқаруы, неврастения. 
Жүйке жұмысына кері әсерін тигізетін әр түрлі әлеуметтік шиеленістер, күнделікті өмірде кездесетін қиындықтар, жүйкеге әсер ететін отбасында, жұмыс орнында болатын оқиғалар – жүйкенің жұқаруына әкеліп соғады. Негізінен жүйкенің жұқаруы эмоционалды, күмәншыл, ашушаң адамдарда жиі кездеседі. Науқастар кею қалпына тез түсетініне, бас ауруына, бас айналуына, ұйқысыздыққа, суық, ыстық, қатты дыбысқа, жарыққа, қол-аяқтарында тітіркенудің пайда болуына, жүректің су ете қалуына,  жүректің ауыруына, жүректің жиі соғуына, бастың ысуына, тершеңдікке, жыныстық қозудың бұзылуына шағымданады. 
Жүйкесі жұқарғандардың жұмысқа қабілеттілігі азайып, күнделікті орындап жүрген жұмыстарын істегенде тез шаршайды,  зейіннің тұрақсыздығы, көңілдің алаң болуы, көңілді тоқтата алмауы байқалады.   Осылардың салдарынан есте сақтау қабілетінің төмендеп, оқылған мәтінді есте сақтау қиындап, керекті сөз, біреудің аты-жөні еске түспейді. Науқастар қолын созып тұрғанда саусақтарының, көзі жұмылып тұрған кезде қабақтарының дірілдеуі байқалады.  Жүйкелері жұқарып, неврастенияға шалдыққан адамдар тез арада «бұрқ ете түсіп», тез шаршап қалады. Олардың көңіл-күйлері біресе көтеріліп, біресе түседі, оларға  көңіл-күйдің тез арада ауысып отыруы тән болады.
Неврастения емделеді. Жүйке қызметі кернеуінің себептері неғұрлым тезірек жойылса, соғұрлым тезірек сауығуға болады.  
Жүйкенің жұқаруын емдеуде дәрумендер (дуовит, С дәрумені, В тобындағы дәрумендер) қолданылады. Сонымен қатар ой еңбегі мен қара жұмысты алмастырып отырған, жылы душ қабылдап, күнде дене шынықтыру жаттығуларын жасаған абзал. Біздің жағдайымызда босаңсу мақсатында (күн ысымай тұрып) бау-бақшада жұмыс істеп, (артериялық қан қысымы жоғары болмаса) моншаға түсіп, жаяу жүруге болады. Дәрі-дәрмектен шүйгіншөп, сасықшөп (тау жалбызы), донала, таушымылдық (шұғынық) қайнатындысы (бір ас қасық шөпке бір стакан қайнап тұрған су құйып, термоста 5-6 сағат ұстау керек). Сондай-ақ бұндай науқастарға шипажайлар мен курорттарда ем алу ұсынылады.  Неврастенияны емдеуде аутотренингінің маңызы өте зор.  
Осыған байланысты бірнеше мысал: Жаттығу шалқасынан жатып орындалады. Науқас көзін жауып, мына сөздерді қайталайды: «Мен байсалдымын. Мен демалып жатырмын. Мен дем алуым бір қалыпты. Менің жүрегімнің соғуы қалыпты. Менің жүйке жүйем демалуда. Мен өз-өзіме сенімді болып барамын. Менің жігерім  нығаюда»  Босаңсу үшін мынадай формуланы қолдануға болады: «Мен оң қолымда, иығымда, білегімде, саусақтарымда ауырлықты сезінемін. Мен оң қолымда, иығымда, білегімде, саусақтарымда босаңсу жылуын сезінемін». Дәл осындай жаттығу сол қол, екі аяқ, бет бұлшық еттері үшін де жасалады. Бұл ем-дом 15-20 минуттан таңертең, түсте, кешке 15-20 күн өткізіледі. 

Аутотренингіні  түскі үзіліс кезінде де жасауға болады.  Ол үшін барлық бұлшық еттерді босаңсытып, жайланып, ыңғайлы позада орындыққа отыру керек.  

Егер жоғарыда аталған ем-дом нәтиже бермесе, неврапатолог-дәрігерге қаралу қажет. 

